
Тақризи
муқарризи расмй ба диссертатсияи номзадии Раҳмонов Ҳафиз Азизович 
дар мавзуи “Фазлиддин Муҳаммадиев ва таҳаввули ҳикояи муосири 
тоҷик (солҳои 60-80-уми садаи XX)” барои дарёфти дараҷаи илмии 
номзади илми филология аз рӯйи ихтисоси 10.01.01 - Адабиёти тоҷик; 
равобити адабӣ

Масъалаи омӯзиш ва таҳқиқу баррасии адабиёти тоҷикии садаи 
XX, падидаҳои муҳимми адабию ҳунарии он, равандҳои асосии 
инкишофи анвои назму насри солҳои мавриди назар ва хоса, эҷодиёти 
адибони таъсиргузори тамоилҳои асосии таҳаввули адабиёти давраи 
мазкур аз мавзуъҳои муҳим ва мубрами адабиётшиносии муосир маҳсуб 
меёбад. Хоса, аз нигоҳи нав нақду баррасӣ шудани адабиёти тоҷикии 
аҳди шуравӣ барои таҳқиқу таҳлили амиқи ҳодисаҳои адабии ҳамон 
давра аз ҳар ҷиҳат муҳим аст. Аз ин дидгоҳ, мавзуи диссертатсияи 
номзадии Ҳафиз Раҳмонов лиҳози назарӣ ва ҳам аз нигоҳи амалӣ муҳим 
арзёбӣ мешавад.

Устод Ф. Муҳаммадиев, воқеан аз ҷумлаи нависандагони тавоно, 
таъсиргузор ва соҳибмактаби адабиёти тоҷик дар садаи XX маҳсуб 
меёбад. Ин нависандаи тавоно аз оғози фаъолияти адабиаш аз равишҳои 
қолабӣ ва маъмулии насри реализми сотсиалистии нимаи аввали садаи 
XX даст кашида, раванди тозаеро дар самти омӯзиши таҷрибаи адабию 
эҷодии адибони навгарои муосираш дар насри муосири тоҷик ба роҳ 
монд. Ин ибтикороти адабию эҷодии Ф. Муҳаммадиев барои зуҳури 
мактаби насри психологӣ замина фароҳам овард, ки он дар давраи баъдӣ 
адабиёти тоҷикро ҳам аз нигоҳи мазмун ва ҳам аз лиҳози шакл ғановат 
бахшид. Хонандагон ва алоқамандони насри муосир иқдомҳои 
нахустини навҷӯёнаи нависандаро дар очеркҳо ва ҳикояҳои ӯ ба 
мушоҳида гирифтаанд.

Бояд гуфт, ки Ф. Муҳаммадиев нахустин таҷрибаи адабию 
эҷодияшро дар анвои номбурдаи наср амалӣ сохта, то охири умраш дар 
такомули хасоиси жанрии ҳикоя кӯшиш ба харҷ дод. Навҷӯиҳои 
нависанда дар ҳамон давра аз тарафи муҳаққиқони маъруфи адабиёти 
тоҷикии садаи XX, устодон М. Шакурӣ, С. Табаров, А. Сайфуллоев ва 
дигарон истиқбол ва дастгирии хоса пайдо намуда буд. Аз ҷумла, А. 
Сайфуллоев ҳикояҳои нависандаро муфассал баррасӣ намуда, навишт?, 
буд: “Касе ҳикояҳои Ф. Муҳаммадиевро хонда оид ба ролу мавқеи фард 
дар ҷамъият, таъсири ҷамъият ба ташаккули шахсият ва мақсади 
зиндагӣ бештар фикр мекунад”.

Дар муқаддимаи диссертатсия Ҳ. Раҳмонов муҳиммият, навгонӣ ва 
арзиши назарию амалии таҳқиқоти худро тавзеҳ дода, таъкид менамояд, 
ки Ф. Муҳаммадиев аз ибтидои масири эҷодии худ баробари офаридани 
аввалин ҳикояҳои худ маҷрои инкишофи ин жанри фаъоли насрро дар 
адабиёти тоҷик комилан дигар сохт. Вай бо интихоби масоили ахлоқӣ ва 
мушкилоти маънавии ҷомеа ҳамчун дарунмояи ҳикоя, даст кашидан аз 
усули “нақли воқеа ба хотири баёни худи воқеа”, истифода аз аносири 
ҳаҷву танз ва мутоиба, самимият бахшидан ба ҷараёни таҳкия дар 
пайранг, тамаркуз додани диққат ба дунёи дарунӣ ва таҳлили 
равоншинохтии қаҳрамон ҳикояи адабиёти тоҷикро ба сатҳи нав 
мекашонад. Ин ибтикороти адабии нависанда дар жанри ҳикоя дар 
солҳои 60-70-уми асри XX аз тарафи як гурӯҳ адибони дар он солҳо 
ҷавони тоҷик дастгирӣ ва пайравӣ ёфт ва дар ин замина, дар насри 
муосири тоҷикӣ мактаби насри психологӣ арзи ҳастӣ намуд, ки 
ташаккул ва инкишофи он ба корномаи адабию фарҳангии Ф. 
Муҳаммадиев ва шогирдону пайравони ӯ иртиботи бевосита дорад.

Ф. Муҳаммадиев натанҳо забону сабки баёни ҳикояи муосирро 
тағйир дод, балки дарунмоя ва қаҳрамону муҳтавои онро ҳам нав сохт. 
Ба хотири равшанӣ андохтан ба масоили зикргардида дар боби якуми 
диссертатсия Ҳ. Раҳмонов масъалаи мақом ва ҷойгоҳи жанри ҳикояро 
дар эҷодиёти Ф. Муҳаммадиев дар се фасли алоҳида аз дидгоҳҳои 
гуногун ба таҳқиқ мегирад. Дар фасли якуми ин боб диссертант 
масъалаҳои назарии инкишофи жанри ҳикояро дар насри муосири тоҷик 
мавриди баррасй қарор медиҳад. Муҳаққиқ дуруст таъкид менамояд, ки: 
“Дар адабиёти муосири тоҷик намунаҳои ҳикоя дар қолаби дар адабиёти 
ҷаҳон пазируфташуда ҳарчанд дар солҳои 20-уми қарни XX офарида 
шуда бошад ҳам, аммо заминаҳои таҳаввули онро метавон аз осори 
насри классикӣ берун овард, зеро навъи ҳикоя ба сурати хоси классикӣ 
дар дохили намунаҳои насри паҳлавӣ арзи ҳастӣ намуда, баъдан дар 
қаламрави насри классикии форсии тоҷикӣ бо шеваҳои мухталиф 
ташаккул ёфтааст”.

Баъдан диссертант фикри устод X. Асозодаро дар мавриди жанри 
ҳикояи муосир меорад, ки эшон ҳикояи муосирро жанри нав дар насри 
адабиёти аҳди шуравӣ меҳисобанд, ки ин ҷо манзури устод ҳикояи ба 
истилоҳ реалистӣ мебошад. Баъдан, назарияи ин навъи насри тоҷикии 
садаи бистро диссертант аз андешаҳои назарии В.Г. Белинский ва 
донишмандони дигари рус ҷустуҷӯ менамояд, ки он мантиқист.

Таҷрибаи насри муосири тоҷикӣ нишон медиҳад, ки воқеан, дар 
нимаи аввали садаи XX таъсири адабиёти русию аврупоӣ ба инкишофи

тамоилҳои реалистии адабиёти тоҷик равшан эҳсос мегардад. Ин таъсир 
дар ташаккули анвои жанрии насри реалистй нақши калон бозид, ки 
онро муҳаққиқони варзидаи адабиёти аҳди шуравй ҳам борҳо таъкид 
намуданд. Ҷанбаҳои мусбати ин таъсир барои инкишофи босуръати 
насри реалистӣ дар адабиёти тоҷикии аҳди шуравӣ роҳи васеъ кушод. 
Дар ин замина, Ҳ. Раҳмонов се вижагии муҳимми ҳикояи тоҷикирб 
(сужети яклухт, тасвири инсон ва фаъолияти ӯ, тахдили руҳию равонии 
қаҳрамон) таъкид менамояд, ки онҳо маҳсули таъсирпазирии 
нависандагони тоҷик аз эҷодиёти нависандагони шинохтаю маъруфи 
халқҳои Иттиҳоди Шӯравӣ мебошад.

Диссертант дуруст таъкид менамояд, ки муҳимтарин асолати 
жанрию сабкии ҳикояи тоҷикии садаи XX заминаи қавии реалистӣ 
доштани он аст. Ин ва дигар вижагиҳои хоси анвои ҳикояи реалистии 
тоҷик маҳсули ҷустуҷӯю ковишҳои бобарор ва омӯзиши таҷрибаи 
адабию ҳунарии ҳикоянависони маъруфи адабиёти халқҳои ҷаҳон аст.

Дар фасли дуюми боби аввали диссерртатсияи мавриди назар 
муҳаққиқ таваҷҷуҳи ахди назарро ба шахсияти адабӣ ва мақому ҷойгоҳи 
нависандаи бузурги тоҷик Ф. Муҳаммадиев ҷалб менамояд. Ҳадафи ин 
гуна масъалагузорӣ дар диссертатсия, пеш аз ҳама, нишон додани нақши 
устод Ф. Муҳаммадиев дар таҳаввул ва инкишофи насри бадеии садаи 
XX, аз ҷумла таҷаддуд ва навсозии ҷанбаҳои шаклӣ ва мазмунии анвои 
он мебошад. Диссертант дар ин бахши пажуҳиши худ ба масири эҷодӣ ва 
ҷусторҳои навгароёнаи нависанда, ибтикороти босамари ӯ дар 
таҷаддуди анвои шаклию мазмунии насри реалистии тоҷик равшанй 
меандозад.

Масъалаи нақши қалами устод Ф. Муҳаммадиев дар навсозии 
ҳикоя дар фасли сеюми боби мазкур ба таври мушаххас мавриди баррасӣ 
қарор мегирад. Таъкид мешавад, ки Ф. Муҳаммадиев ба жанри ҳикоя 
аносири тасвир, тавсиф, тафаккури фалсафию равонкобӣ ва маърифати 
дунёи ботинии инсонро ворид сохта бад-ин тартиб ҳикояи солҳол 
баъиҷангиро, ки аз таъсири қавонини жанри публитсистӣ наметавонист 
берун ояд, бадеътар ва ҳунармандонатар сохт. Воқеан, дар ҳикоёти ин 
нависандаи тавонои тоҷик сабки реалистӣ тавре истифода мешуд, ки 
инсон ва таҷрибиёти дарунии ӯ натанҳо ҷузъи аносири ташкилдиҳандаи 
осори адабӣ буд, балки ба хотири инъикоси воқеъгароёнаи ҳаводиси 
зиндагӣ ва тасвиру таҳлили бадеии он муаллиф аз зарфиятҳои тозаю 
нави жанрии анвои наср, аз ҷумла ҳикоя истифода мекард. Ин қабил 
масъалаҳои марбут ба ҷанбаҳои адабию ҳунарии ҳикоёти устод Ф. 
Муҳаммадиев дар боби дуюми диссертатсияи Ҳ. Раҳмонов таҳқиқ

мешавад. Дар фасли аввали боби мазкур муҳаққиқ масъалаи истифодаи 
унсурҳои пайрангро дар ҳикоёти Ф. Муҳаммадиев ба таҳқиқ мегирад. 
Зимни баррасии 16 ҳикояи нависанда диссертант ба чунин хулоса 
мерасад, ки он қобили андеша аст: “Пайранг дар ҳикояҳои Ф. 
Муҳмаммадиев аз бахш ё ҳамаи эпизодҳое таркиб меёбад, ки ба таври 
сохторй ва бо равишҳои гуногун мураттаб карда мешавад. Ин эпизодҳои 
пайранг дар омодасозии авҷи он бо роҳҳои гуногун иштирок мекунанд 
ва аз ин рӯ, дараҷаҳои гуногуни “аҳаммиятнокӣ” ва ё шиддат доранд”. 
Ин андешаи худро диссертант дар заминаи таҳлили муфассалу фарогири 
ҳикояҳои “Порчаи остин”, “Мактуби дӯст”, “Арзамас”, “Суди 
рафиқона”, “Сози Мунаввар” ва ғайра асоснок менамояд, ки он арзиши 
илмии баррасиҳои муҳаққиқро меафзояд.

Дар фасли дуюми боби дуюми диссертатсия Ҳ. Раҳмонов масъалаи 
шеваҳои ривоятпардозии Ф. Муҳаммадиевро дар ҳикоёти ӯ ба миён 
мегузорад. Муҳаққиқ суханро аз таҳлили масоили назарии 
ҳикояпардозӣ дар наср оғоз намуда, баъдан ба таҳлили шеваҳои кори 
устод Ф. Муҳаммадиев дар ин замина мегузорад. Вай ҳузури сухани 
ғайрихудии мустақимро дар ҳикоёти мавриди назараш баррасӣ намуда, 
дуруст таъкид менамояд: “Дар ҳикояҳои Ф. Муҳаммадиев як системаи 
томи усулҳо ҷудо карда шудааст, ки ивазкунии шеваҳои мутафовити 
ривоятпардозиро таъмин месозад, дар ҳоле ки самти ривоят дар байни 
субъектҳои гуногуни нутқ ва шуур ба вуҷуд овардани муносибатҳои 
норавшан аст. Ба инҳо истифодаи дидгоҳи қаҳрамон ва ворид намудани 
шаклҳои гуногуни ривоятпардозии нутқи онҳо дохил мешавад”.

Дар баробари ин, диссертант зимни баррасии ҳикояҳои “Роҳ”, 
“Даъво”, “Хиёбони Нодир” ва ғайра шаклҳои зуҳури образи муаллиф ё 
ба қавли муҳаққиқ “ҳузури нависанда”-ро дар маҷрои нақл тавзеҳ 
менамояд, ки он ҳам дар шинохти комили ҳунари тасвиргарии нависанда 
аз аҳаммият холӣ нест, зеро симои муаллиф дар насри бадеии устод Ф. 
Муҳаммадиев аз ҷумлаи унсурҳои муҳимму асосии созмондиҳандаи 
сохтори бадеии асар маҳсуб меёбад.

Бояд гуфт, ки яке аз хусусиятҳои муҳимми ҳикоёти устод Ф. 
Муҳаммадиев бозтоби унсурҳои ҳаҷву танз дар маҷрои нақл мебошад. 
Ин бахши ҳикоёти нависанда дар фасли сеюми. боби дуюми 
диссертатсияи Ҳ. Раҳмонов баррасӣ мешавад. Дуруст таъкид мешавад, ки 
ҳаҷву танз дар осори нависанда бештар ба хотири барҷастаю хотирмон 
сохтани рафтору гуфтори қаҳрамон, падидаҳо ва моҷароҳои ҳаётӣ 
истифода мешаванд. Диссертант аз ин дидгоҳ ҳикояҳои “Нахустин нутқи 
бандафақир”, “Муболиға”, “Меҳмоннавозӣ”, “Хоҷанавпараст”,

“Косадум” ва ғайраро баррасй намуда, менависад: “Мутолиаи ҳикоёти 
ҳаҷвии нависанда, ин нуктаро равшна месозад, ки чи аз назари сабкӣ ва 
чи аз назари ғояву муҳтаво, ин дастаи осори Ф. Муҳаммадиев аз ҳикоёти 
дигараш фарқиятҳои куллӣ дорад”. Муҳимтарин тафовутҳои адабию 
ҳунарии ҳикоёти ҳаҷвии Ф. Муҳаммадиевро диссертант дар муқоиса бо 
ҳикоёти навсиандаи дигари ҳаҷвнавис Р. Ҷалил ба баррасӣ мегирад, ки 
ин варзиши илмии таҳлилҳои ӯро меафзояд.

Дар боби сеюми диссертатсия Ҳ. Раҳмонов масъалаи марбут ба 
муҳтаво ва дарунмояҳои ҳикоёти Ф. Муҳаммадиевро дар се фасли 
алоҳида баррасӣ мекунад. Дар фасли аввал ҳикоёти нависанда аз 
дидгоҳи зарфиятҳои сабки реализми сотсиалистӣ таҳлил мешавад. 
Диссертант вижагиҳои забонии сабки мазкурро тавзеҳ дода, менависад: 
“Ҳикояҳои Ф. Муҳаммадиев дар ин робита ба меъёри ин равиши адабӣ 
созгор буда, дар ин замина ҳам баъзе вижагиҳои фардии нависанда 
қобили ташхисанд”. Бояд зикр кард, ки дар аксари асарҳои хурду 
бузурги нависанда инсон ба ҳайси неруи таҳрикдиҳандаи таърих ба 
қалам дода мешавад. Вай фарди ҷудогона нест, балки ҷузъи 
ҷудонашавандаи гурӯҳи иҷтимоист, ки бо як ҷаҳонбинии муштарак 
муттаҳид шудааст. Диссертант зимни баррасии ҳикояҳои “Савдои умр”, 
“Суруди рафиқона”, “Арзамас” ва ғайра намунаи барҷастаи насри 
реалистии солҳои 60-70-и адабиёти тоҷик будани ҳикояҳои Ф. 
Муҳаммадиевро махсус таъкид менамояд ва ин бардошти умумии аксари 
муҳаққиқони осори нависанда ҳам мебошад. Ин хулосаи диссертант дар 
фасли дуюми боби мазкур аз нигоҳи муҳтавои ҳикоёти Ф. Муҳаммадиев 
тавзеҳ мешавад, зеро масоили мавриди назари нависанда, асосан 
иртибот мегирад, бо масъалаҳои ахлоқии ҷомеа ва мушкилоту 
муаммоҳои он.

Масъалаи шахсиятпардозӣ ё тасвири шахсияти қаҳрамон дар фасли 
сеюми боби сеюми диссертатсия таҳқиқ мешавад. Муаллиф таъкид 
менамояд, ки агар ҳикоёти Ф. Муҳаммадиевро дар қаринаи 
қонунмандиҳои шахсиятсозии реализми сотсиалистӣ баррасӣ намоем, 
дармеёбем, ки бо вуҷуди қарор гирифтани қаҳрамонҳои ӯ дар ин 
чаҳорчӯба ҳамчунин, вижагиҳои мушаххаси дигаре дар рафтору андеша 
ва ҷаҳонбинии онон ба чашм мехӯрад. Зимни таҳлилҳои муфассал Ҳ. 
Раҳмонов ду шеваи хоси тасвири шахсиятро дар ҳикоёти нависанда ба 
мушоҳида мегирад ва онҳоро шартан, шеваи тамаркуздода ва шеваи 
пароканда унвон кардааст. Илова бар ин, таъкид менамояд, ки тамоми 
риштаҳои ғоя ва мазмуну муҳтавои ҳикояҳои Ф. Муҳаммадиев аз миёни 
дунёи дарунии қаҳрамонон ва ахлоқи инсонии онҳо мегузарад. Дар 
анҷоми фасли мазкур диссертант шахсияти қаҳрамонҳои ҳикоёти

5



нависандаро бо дарназардошти вижагиҳои ахлоқию иҷтимоияшон ба се 
гурӯҳ тақсим менамояд, ки онҳо қобили андеша ҳастанд.

Ба таври куллӣ, дар диссертатсияи Ҳ. Раҳмонов зимни баррасии 
ҳикоёти устод Ф. Муҳаммадиев як қатор масъалаҳои муҳимми инкишоф 
ва таҳаввули хасоиси жанрии ҳикоя дар адабиёти тоҷикии садаи XX ба 
таҳқиқ гирифта шудааст. Диссертант дар заминаи баррасиҳои амиқу 
фарогир як қатор қонунмандиҳои ташаккули ҳикояи реалистии 
тоҷикиро дар нимаи дуюми садаи XX ошкор месозад, ки онҳо воқеан, 
барои таҳқиқи эҷодиёти нависандагони дигари ҳамзамони устод Ф. 
Муҳаммадиев муфид мебошанд. Бояд гуфт, ки дар диссертатсияи 
мавриди муҳокима дар баробари муҳассаноти дар боло зикргардида 
баъзе камбудиҳо низ ба назар мерасанд, ки ислоҳи онҳо арзиши илмии 
пажуҳиши мазкурро меафзояд:

1. Дар бахши дараҷаи омӯзиши мавзуъ тақризу мақолаҳо ва 
андешаҳои арзишманди муҳаққиқон ва нависандагони русу 
шуравй, аз қабили Г. Ламидзе, 3. Г. Османова ва дигарон аз назари 
муҳаққиқ дур мондааст, ки онро бояд ислоҳ кард.

2. Дар бахши объекти таҳқиқ эҷодиёти Ф. Муҳаммадиев, ки дар 
диссертатсия нуқтаи меҳварист, бояд зикр мегардид.

3. Дар фасли якуми боби дуюми диссертатсия ҳикояҳои “Савдои 
умр”, “Мактуби дӯст”, “Арзамас” ва ғайра аз нигоҳи унсурҳои 
сужет муфассал баррасӣ гардидаанд. Агар муҳаққиқ нусхаҳои ин 
ҳикояҳоро бо дастнависи муаллиф муқоиса менамуд, арзиши 
илмии фасли мазкур меафзуд. Зеро дар он давра аксари асарҳои 
адибон бидуни дахолати муҳаррирону масъулони нашрияҳо 
интишор намегардид.

4. Муаллиф дар фасли якуми боби якум масъалаҳои назарии жанри 
ҳикояро муфассал баррасӣ менамояд, вале натиҷагириҳо ва 
бардоштҳои ӯ агар дар шакли хулосаи фасл оварда мешуд, беҳтар 
буд.

5. Дар автореферати диссертатсия муҳтавои фасли дуюми боби сеюм 
хеле мухтасар баён мешавад, ки он ҳамаи паҳлуҳои масоили фасли 
мазкурро равшан намесозад.

6. Дар матни диссертатсия (саҳ. 67, 70, 72...) хатоҳои имлоию техникӣ 
ба назар мерасанд, ки онҳоро бояд ислоҳ кард.

Камбудиҳои зикргардида ислоҳшаванда буда, арзиши илмии

таҳқиқоти мазкурро кам намесозанд. Диссертатсияи номзадии Раҳмонов

Ҳафиз Азизович дар мавзуи “Фазлиддин Муҳаммадиев ва таҳаввули 

ҳикояи муосири тоҷик (солҳои 60-80-уми садаи XX)” таҳқиқоти ба 

анҷомрасида ва дар сатҳи баланди илмию пажуҳишӣ таълиф гардида 

буда, ба талаботи бандҳои 31-35-и Тартиби додани дараҷаҳои илмӣ, ки 

бо қарори Ҳукумати Ҷумҳурии Тоҷикистон аз 30 июни соли 2021, таҳти 

№267 тасдиқ шудааст, ҷавобгӯ аст ва муаллифи он сазовори дарёфти 

дараҷаи илмии номзади илми филология аз рӯйи ихтисоси 10.01.01 - 

Адабиёти тоҷик; равобити адабӣ мебошад.
Доктори илми филология,
профессор, мудири кафедраи назария ва 
таърихи адабиёти факултети филологияи 
тоҷики Донишгоҳи давлатии омӯзгории
Тоҷикистон ба номи Садриддин Айнй ’^^*€олеҳов Ш. А.

Нишонӣ: 734003, Ҷумҳурии Тоҷикистон,
шаҳри Душанбе, хиёбони Рӯдакӣ, 121
Тел: 987-65-00-43
Е-таП: §о1е1159@та11.ги

Имзои Ш. А. Солеҳовро тасдиқ мекунам: 
Сардори раёсати кадрҳо ва корҳои 
махсуси Донишгоҳи давлатии омӯзгории 
Тоҷикистон ба номи Садрид дин Айнй Мустафозода А.

3 .03. 2023.

Нишони: 734003, Ҷумҳурии 
шаҳри Душанбе, хиёбони Рӯдакй, 121 
Тел: +992(37) 224-13-83
Е-тай: т£о@1цриЛ]

